
প্রভাত হইলে নিশা যাবেন চলিয়া,

নিজালয়ে আগে,পরে সংসার ছাড়িয়া।

সংসারে তাঁহার আর নাহি কোন সাধ,

মরুময় প্রাণে তাঁ’র শুধুই বিষাদ।

অতৃপ্ত রহিল যত হৃদয়ের আশা,

মিটিল না তাঁ’র কোন প্রাণের পিয়াসা।

করিবেন করে আর লইয়া সংসার

কে আর করিবে তাঁ’রে সোহাগ,আদর?

দুঃখীর সমান তাঁ’র নাহি হেথা স্থান,

কি ফল রাখিয়া আর এ ছার পরাণ।
 এইরূপে কতকথা বিলাপ করিয়া,

বলিলেন নেত্রজল বসনে মুছিয়া।

দুইমাস পূর্ব্বে কেন হ’লনা এমন,

তা’ হলে সকল সাধ মিটিত তখন।

কে জানে কাহার শাপে কিবা হয় পাপ,

কোন্ পাপে কিবা হয় কা’র মনস্তাপ।

কেন আজ তাঁ’র মনে লালসা অনল,

সহসা উঠিল জ্বলি হইয়া প্রবল?

অনুমান করিলেন,রাধার হৃদয়

নিশ্চয় হয়েছে এবে সুখ শান্তিময়।

যাহার কথায় শান্তি হইল রাধার,

অশান্তি হইল কিনা হৃদয়ে তাহার?

